Bethan Teify


Ymweld â’r byd 3

RWANDA

Mae pobl Rwanda wedi dioddef yn ofnadwy dros yr hanner can mlynedd diwetha.  Daeth pethau i’r berw gyda hil-laddiad (genocide) 1994. Dyma stori Davita.

“Roeddwn i yn y tŷ gyda’m tri mab pan ddaeth y milwyr a mynd â ni i ble roedden nhw’n lladd pobl. Gweddïodd fy mab pump oed ar Dduw i’n cadw ni’n ddiogel.  Gafaelodd yn nhrowsus un o’r milwyr a chrefu arno i’n hachub ni.  Gwthiodd e’r plentyn o’r ffordd a dweud y byddai’n mynd â ni at y cadfridog. Ond yn lle hynny aeth â ni adre – neu’n hytrach i’r lle roedd ein cartre ni, achos doedd fawr ohono ar ôl.  Dwedodd wrthon ni am guddio.

“Cuddion ni mewn ffos fach tu ôl i’r tŷ am fis.  Roedd coeden ‘avocado’ yn agos a phan fyddai’r gwynt yn chwythu byddai’r ffrwyth aeddfed yn cwympo. Yn y nos byddwn i’n mynd allan i gasglu’r ffrwyth.  Roedd hen focs plastig wrthlaw hefyd, a bydden ni’n yfed y dŵr glaw oedd wedi casglu ynddo.  Byddai milwyr yn mynd heibio’n gyson ond welon nhw mohonon ni.

“Ar ôl mis cawson ni ein harwain i le diogel gan filwyr o Uganda a chael mynd i Uganda i ymuno â’m gŵr. 

“Roedd Duw wedi ein cadw’n rhyfeddol ond mae e wedi gwneud hyd yn oed mwy o bethau gwyrthiol ers hynny fel y cewch glywed y tro nesa.”

Gweddïwn:

Arglwydd, maddau i ni ein bod yn achosi cymaint o ddiodde i’n gilydd.  Rwyt ti wedi ein creu i fyw yn y byd yma mewn heddwch a chariad.  Diolch i ti am ateb gweddi bachgen bach pump oed, ac am gadw ei deulu’n ddiogel. Helpa ni i ymddiried ynot ti fel y gwnaeth e. Yn enw Iesu Grist, Amen.

Seiliedig ar erthygl yn Compassion 2004  rhif 3, gyda chaniatâd
Os hoffech wybod mwy am waith yr elusen Compassion ewch i www.compassionuk.org

